
დამტკიცებულია თჰუ აკადმეიური საბჭოს 2026  

წლის 02 ივლისის N11 გადაწყვეტილებით 

 

თბილისის ჰუმანიტარული უნივერსიტეტის  სამეცნიერო ჟურნალი - „შრომათა 

კრებული“ 

 მუხლი. 1 ზოგადი დებულებები 

ა) თბილისის ჰუმანიტარული უნივერსიტეტის ჟურნალი (შემდგომში ჟურნალი) 

წარმოადგენს პერიოდულ საერთაშორისო რეფერირებად გამოცემას, რომელიც 

მიზნად ისახავს აკადემიური დისკუსიის გაღრმავების ხელშეწყობას. ჟურნალი 

აქვეყნებს დეტალურ განცხადებას საკუთარი მისიისა და სფეროს შესახებ, სადაც 

განსაზღვრულია ჟურნალის სამეცნიერო პროფილი, სამიზნე აუდიტორია და 

პრიორიტეტული კვლევითი მიმართულებები. 

ბ) ჟურნალის სახელწოდებაა: „შრომათა კრებული“, ინგლისურ ენაზე “COLLECTED 

PAPERS”. 

გ) ჟურნალს აქვს საერთაშორისო სტანდარტული სერიული ნომერი პერიოდული 

გამოცემებისათვის. 

დ) ჟურნალი გამოდის პერიოდულობით - წელიწადში სულ მცირე ერთხელ - და 

აქვეყნებს ქართულ და ინგლისურ ენებზე წარმოდგენილ სამეცნიერო ნაშრომებს. 

სარედაქციო კოლეგიის გადაწყვეტილებით დასაშვებია გამოცემების სიხშირის 

გაზრდა საერთაშორისო პრაქტიკის შესაბამისად. 

 

მუხლი 2. ჟურნალის მართვა 

ა) ჟურნალის საქმიანობას ორგანიზებას უწევს თჰუ-ს კვლევებისა და განვითარების 

ცენტრი და ჟურნალის სარედაქციო კოლეგია; 

ბ) ჟურნალის მართვის ორგანოა სარედაქციო კოლეგია, რომლის შემადგენლობა და 

უფლებამოსილებები განისაზღვრება ამ დებულების მე-3 მუხლის შესაბამისად. 

სარედაქციო კოლეგია პასუხისმგებელია ჟურნალის აკადემიურ ხარისხსა და 

შინაარსზე; 

გ) ჟურნალი იმართება ამ დებულების მე-3 მუხლის შესაბამისად სარედაქციო 

კოლეგიის მიერ დამტკიცებული დოკუმენტებით დადგენილი პრინციპების 

საფუძველზე. 

 

 

 

 



მუხლი 3. ჟურნალის სარედაქციო კოლეგია 

ა) ჟურნალის სარედაქციო კოლეგიის შემადგენლობა განისაზღვრება არანაკლებ 5 

წევრით, რომელთაგან სულ მცირე ერთი წევრი წარმოადგენს საერთაშორისო 

პარტნიორ უნივერსიტეტს. 

ბ) ჟურნალის სარედაქციო კოლეგიის თავმჯდომარეა თბილისის ჰუმანიტარული 

უნივერსიტეტის რექტორი; 

გ) ჟურნალის სარედაქციო კოლეგიის შემადგენლობაში შედიან თბილისის 

ჰუმანიტარული უნივერსიტეტის, ასევე ადგილობრივი და საერთაშორისო 

პარტნიორი უნივერსიტეტების პროფესორები, მეცნიერები და მკვლევარები. მათ 

ნიშნავს თბილისის ჰუმანიტარული უნივერსიტეტის რექტორი ბრძანების 

საფუძველზე; 

დ) ჟურნალის სარედაქციო კოლეგია უფლებამოსილია: 

(1) განსაზღვროს ჟურნალის სარედაქციო პოლიტიკა; 

(2) დაადგინოს სამეცნიერო ნაშრომების აკადემიური სტანდარტები; 

(3) შეარჩიოს გამოცემისათვის ერთი ან რამდენიმე თემა; 

(4) დაადგინოს ჟურნალისთვის სამეცნიერო ნაშრომების შერჩევის 

კრიტერიუმები. 

 

ე) სარედაქციო კოლეგიის სხდომები იმართება წელიწადში სულ მცირე ორჯერ. 

დასაშვებია კოლეგიის წევრთა მონაწილეობა სხდომაში დისტანციური ფორმატის 

მეშვეობით. 

ვ) სარედაქციო კოლეგია  გადაწყვეტილებას იღებს დამსწრეთა უმრავლესობით; 

ზ) ჟურნალის საქმიანობასთან დაკავშირებულ სხვა საკითხებს განსაზღვრავს 

კოლეგია. 

თ) სარედაქციო კოლეგიის წევრები ინიშნებიან განუსაზღვრელი ვადით, წევრთა 

როტაცია ხორციელდება რექტორის ბრძანებით. 

ი) სარედაქციო კოლეგიის წევრი ვალდებულია თავი შეიკავოს გადაწყვეტილების 

მიღებისგან იმ ნაშრომებთან დაკავშირებით, რომლის ავტორს ან თანაავტორს 

თავად წარმოადგენს, ან რომელთანაც მას აქვს ინტერესთა კონფლიქტი (მათ შორის 

ოჯახური, ინსტიტუციური ან ფინანსური კავშირი); ასეთ შემთხვევაში შესაბამისი 

ნაშრომის განხილვას უზრუნველყოფენ კოლეგიის დანარჩენი წევრები. 

 

 

მუხლი 4. დარგობრივი სექციები 

1. ჟურნალში გამოსაქვეყნებელი სამეცნიერო ნაშრომების შინაარსობრივ მხარეზე 

პასუხისმგებელია შესაბამისი დარგობრივი სექციის წევრი/წევრები. 

2. დარგობრივი სექციის წევრი/წევრები სამეცნიერო ნაშრომებთან დაკავშირებით 

ახორციელებს სარედაქციო კოლეგიის კონსულტირებას. 

3. ჟურნალის შინაარსობრივ მიმართულებებს ფარავს ხუთი დარგობრივი სექცია: 



ა)სტომატოლოგია; 

ბ)ფსიქოლოგია; 

გ)ბიზნესისადმინისტრირება; 

დ)სამართალი; 

ე) ქართული ენის სწავლება (ენათმეცნიერება და პედაგოგიკა). 

თითოეული სექცია განისაზღვრება უნივერსიტეტის მიერ დამტკიცებული 

კვლევითი პრიორიტეტების შესაბამისად. 

4. დარგობრივი სექციის წევრი შეიძლება იყოს თბილისის ჰუმანიტარული 

უნივერსიტეტის, ასევე ადგილობრივი ან საერთაშორისო პარტნიორი 

უნივერსიტეტის პროფესორი, მეცნიერი ან მკვლევარი შესაბამისი 

მიმართულებით/დარგით. 

 

მუხლი 5. სარედაქციო აპარატი. 

1.ჟურნალს ჰყავს სარედაქციო აპარატი, რომელიც უზრუნველყოფს ჟურნალის 

ტექნიკურ-ადმინისტრაციულ საქმიანობას.  

2. ჟურნალის სარედაქციო აპარატის უფლებამოსილებას ახორციელებს თჰუს 

კვლევებისა და განვითარების სამახურის  უფროსი სპეციალისტი და სპეციალისტი. 

3. სარედაქციო აპარატის ფუნქციები: 

ა) უზრუნველყოფს სარედაქციო აპარატის სხდომების ორგანიზებას; 

ბ) უზრუნველყოფს სამეცნიერო ნაშრომების მიღების გამოცხადების და მისი 

მიღების ტექნიკურ მხარეებს; 

გ) უზრუნველყოფს ნაშრომების ანტიპლაგიატის პროგრამით შემოწმების 

ორგანიზებას; 

დ) ახორციელებს კომუნიკაციას ავტორებთან; 

ე) ახორციელებს კომუნიკაციას დარგობრივ სექციებთან და რეცენზენტებთან; 

ვ) ახორციელებს ნაშრომების ტექნიკური რედაქტირების ორგანიზებას, მათ შორის 

ნაშრომის შესაბამისობის შემოწმებას ამ დებულების მე-101 მუხლით დადგენილ 

ტექნიკურ მოთხოვნებთან და APA 7 ციტირების სტილთან; 

ზ) ახორციელებს კომუნიკაციას ეროვნულ და საერთაშორისო მონაცემთა ბაზებთან;  

თ)უზრუნველყოფს ჟურნალის შესაბამისობას ბაზების სტანდარტებთან და მის 

განთავსებას შესაბამის ბაზებში. 

ი) უზრუნველყოფს ჟურნალის ნომრების დაბეჭდვასა და მათ დროულ გადაცემას 

საქართველოს  ეროვნული ბიბლიოთეკისთვის, კანონმდებლობით დადგენილი 

წესის შესაბამისად. 

კ) უზრუნველყოფს ჟურნალის ვებგვერდზე საჯარო ინფორმაციის - მისიისა და  

სფეროს, სარედაქციო კოლეგიის შემადგენლობის, ეთიკის კოდექსისა და ავტორთა 

სახელმძღვანელოს - გამოქვეყნებასა და რეგულარულ განახლებას. 

 

მუხლი 6. ჟურნალში განთავსებული სამეცნიერო ნაშრომების საავტორო უფლებები 

1. ნაშრომზე არაქონებრივი საავტორო უფლებები რჩება ნაშრომის ავტორს; 

2. ჟურნალში გამოქვეყნებულ სამეცნიერო ნაშრომებზე ავტორები ინარჩუნებენ 

საავტორო უფლებას და ნაშრომის გამოსაქვეყნებლად წარდგენისას ეთანხმებიან, 

რომ იგი გამოქვეყნდეს ღია წვდომის ლიცენზიით Creative Commons Attribution (CC 

BY 4.0)¹, რომლის თანახმად მკითხველს შეუძლია მასალის თავისუფლად 



გამოყენება, გავრცელება და გადამუშავება ავტორის სახელის სავალდებულო 

მითითებით, ღია წვდომის პოლიტიკის (იხ. მუხლი 7(3)) შესაბამისად. ავტორებს 

რჩებათ უფლება გადაამუშაონ და რეპროდუცირება გაუკეთონ საკუთარ 

ნამუშევრებს, იმ პირობით, რომ ჟურნალი, როგორც პირველადი გამოცემის წყარო, 

იქნება მითითებული. 

¹ ლიცენზიის სრული ტექსტი ხელმისაწვდომია: 
 https://creativecommons.org/licenses/by/4.0/ 

 

მუხლი 7. ჟურნალის სარედაქციო პოლიტიკა 

1. ჟურნალის ინდივიდუალური გამოცემა შეიძლება იყოს როგორც ზოგადი, ისე 

კონკრეტული თემატიკის (ცალკეული უფლებები, ცალკეული კონსტიტუციური 

საკითხები), აგრეთვე დასაშვებია ჟურნალის სპეციალური გამოშვებების 

მომზადება სარედაქციო კოლეგიის გადაწყვეტილებით. 

2. საქართველოს კანონმდებლობის შესაბამისად, ჟურნალის ყოველი გამოცემის 

სავალდებულო ეგზემპლარი გადაეცემა საქართველოს ეროვნულ ბიბლიოთეკას, 

აღრიცხვისა და შენახვის მიზნით.  

3. ჟურნალის ელექტრონული ვერსიის განთავსება ხორციელდება ჟურნალის ღია 

წვდომის პოლიტიკის შესაბამისად, რაც უზრუნველყოფს გამოქვეყნებული 

ნაშრომების საჯარო ხელმისაწვდომობას. მომხმარებლებს უფლება აქვთ გაეცნონ, 

ჩამოტვირთონ, გადაიღონ ასლი, გაავრცელონ, დაბეჭდონ, მოიძიონ, ან ნაშრომების 

ტექსტზე მითითება გააკეთონ, ან სხვა კანონიერი მიზნით გამოიყენონ ჟურნალი და 

მასში განთავსებული ნაშრომები გამომცემლის ან ავტორების წინასწარი თანხმობის 

გარეშე. 

4. ჟურნალის თითოეულ გამოქვეყნებულ ნომრებს ენიჭება მუდმივი ციფრული 

იდენტიფიკატორი (DOI). 

 

მუხლი 8. ჟურნალისათვის ნაშრომების მიღებისა და შერჩევის წესი 

1. ჟურნალში გამოსაქვეყნებლად ნაშრომების მიღება ხორციელდება 

კალენდარული წლის განმავლობაში დადგენილი ვადების შესაბამისად. 

2. ნაშრომის ავტორმა უნდა წარმოადგინოს ამ დოკუმენტით განსაზღვრული 

სამეცნიერო ნაშრომის ტიპები შესაბამისი მოთხოვნების დაცვით. 

3. ავტორმა ნაშრომთან ერთად უნდა წარმოადგინოს ელექტრონული ან მყარი 

სახით დადასტურებული თანხმობა ნაშრომის ორიგინალობის თაობაზე. 

ნაშრომის ჟურნალისთვის წარდგენა თავისთავად ნიშნავს ავტორის თანხმობას, 

რომ გამოქვეყნების შემთხვევაში ნაშრომი გავრცელდეს ამ დებულების მე-6 

მუხლით გათვალისწინებული CC BY 4.0 ლიცენზიით - ცალკე ხელმოწერილი 

დოკუმენტი ამისთვის არ მოითხოვება. 

4. ნაშრომების შერჩევა ხორციელდება ორმხრივად დაფარული  ანონიმური 

რეცენზირების (double blind peer -review) საფუძველზე, სარედაქციო კოლეგიის 

მიერ დამტკიცებული კრიტერიუმების შესაბამისად. 

5. სარედაქციო კოლეგია განსაზღვრავს რეცენზირების ეტაპებსა და ვადებს, მათ 

შორის: ნაშრომის პირველად შემოწმებას შესაბამისობაზე, რეცენზენტისთვის 

https://creativecommons.org/licenses/by/4.0/


გადაცემას, რეცენზირების ვადას და საბოლოო გადაწყვეტილების მიღების 

ვადას. 

6. თითოეულ ნაშრომს განიხილავს არანაკლებ ორი დამოუკიდებელი 

რეცენზენტი; მოსაზრებათა არსებითი შეუთანხმებლობის შემთხვევაში 

სარედაქციო კოლეგია იწვევს დამატებით, მესამე რეცენზენტს. 

7. რეცენზირების შედეგად შესაძლებელია მიღებულ იქნეს ერთ-ერთი შემდეგი 

გადაწყვეტილება:  

ა) ნაშრომის მიღება უცვლელად;  

ბ) ნაშრომის მიღება პირობითად, ავტორის მიერ რეცენზენტის შენიშვნების 

გათვალისწინების შემდეგ; 

 გ) ნაშრომის უარყოფა. 

8. ავტორს, რომლის ნაშრომიც უარყოფილია, უფლება აქვს წერილობით 

მიმართოს სარედაქციო კოლეგიას საკითხის ხელახალი განხილვის მოთხოვნით 

(აპელაცია), თუ მიაჩნია, რომ გადაწყვეტილება მიღებულია პროცედურული 

დარღვევით ან არსებითი გარემოებების გაუთვალისწინებლად. სარედაქციო 

კოლეგია განიხილავს აპელაციას წარდგენიდან არაუგვიანეს 10 (ათი) სამუშაო 

დღის ვადაში და იღებს საბოლოო გადაწყვეტილებას. 

 

მუხლი 9. ნაშრომის გამოქვეყნების შესახებ გადაწყვეტილების მიღება 

 

1. თუ ნაშრომს აქვს ტექნიკური ხარვეზები და არ შეესაბამება უნივერსიტეტის მიერ 

მოთხოვნილ სტანდარტს (ამ დებულების მე-101 მუხლით დადგენილ ტექნიკურ 

მოთხოვნებს, მათ შორის APA 7 ციტირების სტილს), ამის შესახებ ეცნობება ავტორს, 

და ეძლევა  გონივრული ვადა (არაუმეტეს 10 სამუშაო დღისა) ხარვეზების 

გამოსასწორებლად. 

2. მიღებული ნაშრომები გადის ანტიპლაგიატის პროგრამულ ტესტს. თუ ნაშრომი 

არ აკმაყოფილებს აღნიშნულ ტესტს და აღმოჩნდა რომ დარღვეულია აკადემიური 

ეთიკის წესები, რეაგირება მოხდება ამ დებულების  მე-11 მუხლის მიხედვით. 

3. შინაარსობრივი რეცენზირებისათვის ნაშრომი ეგზავნებათ დარგობრივ სექციებს. 

სარედაქციო კოლეგიის და სექციის მიერ შერჩეული დარგობრივი სექციის ერთ 

ერთი წევრი უზრუნველყოფს ნაშრომის რეცენზირებას. 

4. იმ შემთხვევაში, თუ არის ინტერესთა კონფლიქტი ავტორსა და სექციის წევრებს 

შორის (მაგალითად სექციის წევრი არის ავტორი), ნაშრომი იგზავნება გარე 

რეცენზირებისათვის. 

5. რეცენზირების ვადა შეადგენს 15 სამუშაო  დღეს. 

6. ნაშრომებზე, შესაბამისი დარგობრივი სექციის განხილვის შედეგებზე 

დაყრდნობით, საბოლოო გადაწყვეტილებას იღებს სარედაქციო კოლეგია. 



7. შერჩეული ნაშრომების ავტორებს კოლეგიის გადაწყვეტილების შესახებ 

ეცნობებათ ელექტრონული ფოსტის მეშვეობით; 

 

 

მუხლი 10. სამეცნიერო ნაშრომის შინაარსობრივი სტანდარტები 

1. ყველა ნაშრომი, რომელიც წარედგინება სარედაქციო კოლეგიას უნდა იყოს 

ორიგინალი ან მითითებული უნდა იყოს მისი პირვანდელი გამოქვეყნების დრო და 

ადგილი, აგრეთვე დადასტურებული უნდა იყოს ავტორის უფლება, ხელახალ ან 

განახლებული რედაქციით გამოქვეყნების თაობაზე; 

2. ჟურნალში გამოსაქვეყნებელი ნაშრომი უნდა იყოს აქტუალური, პრობლემურ ან 

მნიშვნელოვან საკითხზე ფოკუსირებული; 

3. ნაშრომი მიზნად უნდა ისახავდეს დარგში არსებულ დისკუსიაში ჩართვას, ან 

ახალი დისკუსიის წამოწყებას, მასში უნდა იყოს მოცემული მყარი არგუმენტები, 

დასაბუთებული მოსაზრებები და ავტორისეული დასკვნები; 

4. ადამიანებზე ან ცხოველებზე ჩატარებული კვლევის შემთხვევაში, ავტორი 

ვალდებულია წარმოადგინოს შესაბამისი ეთიკის კომიტეტის (IRB) დამტკიცება ან 

დაადასტუროს კვლევის შესაბამისობა საერთაშორისო ეთიკურ სტანდარტებთან 

(მაგ. ჰელსინკის დეკლარაცია); ეს მოთხოვნა განსაკუთრებით ვრცელდება 

სტომატოლოგიისა და ფსიქოლოგიის დარგობრივ სექციებზე. 

 

მუხლი 11. სამეცნიერო ნაშრომის ტექნიკური გაფორმება და ციტირების სტილი 

1. ჟურნალში გამოსაქვეყნებლად წარდგენილი ნაშრომი ფორმდება ამერიკის 

ფსიქოლოგიური ასოციაციის სტილის მე-7 გამოცემის (APA 7th Edition) 

მოთხოვნების შესაბამისად, ამ მუხლით დადგენილი ტექნიკური პარამეტრების 

გათვალისწინებით. 

2. ტექნიკური პარამეტრები: 

ა) ფორმატი: A4; 

ბ) ველები: ყველა მხრიდან (ზევით, ქვევით, მარჯვნივ, მარცხნივ) – 2.54 სმ; 

გ) სტრიქონებს შორის მანძილი: ორმაგი (2.0), მათ შორის აბსტრაქტსა და 

ლიტერატურის სიაში; 

დ) ტექსტის გასწორება: მარცხენა კიდეზე (Align Left); აბზაცის პირველი 

სტრიქონის შეწევა – 1.27 სმ; 

ე) შრიფტი: Sylfaen, ზომა 11 – ქართული და ინგლისური ტექსტისთვის, მთელ 

ნაშრომში ერთიანად; 

ვ) გვერდები ინომრება არაბული ციფრებით, გვერდის ზედა მარჯვენა კუთხეში, 

სათაურის გვერდიდან დაწყებული. 

3. ილუსტრაციები, სქემები, ცხრილები: 

ა) ფორმატი: 90×120 მმ-დან 130×120 მმ-მდე; გარჩევადობა: არანაკლებ 300 dpi; 

ბ) ცხრილები და ილუსტრაციები ინომრება არაბული ციფრებით, ცალ-ცალკე, 

ტექსტში პირველი მოხსენიების თანმიმდევრობით; 



გ) ნომერი (მაგ., „ცხრილი 1“ / „Table 1“, „ილუსტრაცია 1“ / „Figure 1“) მიეთითება 

მუქი შრიფტით (Bold) ცხრილის/ილუსტრაციის ზემოთ, ხოლო მის ქვემოთ, ახალ 

სტრიქონზე – სათაური დახრილი შრიფტით (Italic); 

დ) განმარტება/კომენტარი („შენიშვნა.“ / „Note.“) და წყაროს მითითება თავსდება 

ცხრილის/ილუსტრაციის ქვემოთ. 

4. სათაურები და სტრუქტურა: 

ა) სამეცნიერო ნაშრომის სათაური: მუქი შრიფტით (Bold), ცენტრში; 

ინგლისურენოვან სათაურში თითოეული მნიშვნელოვანი სიტყვა იწყება დიდი 

ასოთი (Title Case); 

ბ) ავტორის სახელი, გვარი, აფილაცია (ფაკულტეტი/დეპარტამენტი, 

უნივერსიტეტი) და ORCID - მკვლევრის უნიკალური, მუდმივი ციფრული 

იდენტიფიკატორი – სათაურის ქვემოთ, ცენტრში; 

გ) აბსტრაქტი – 100-150 სიტყვა, ორივე ენაზე (ქართულად და ინგლისურად); 

დ) საკვანძო სიტყვები – 3-5 ერთეული, აბსტრაქტის ქვემოთ; მათ წინ დახრილი 

შრიფტით (Italic) მიეთითება წარწერა „საკვანძო სიტყვები:“ / „Keywords:“; 

ე) ტექსტის ქვესათაურები ფორმდება APA 7-ის სათაურების დონეების (Level 1–

5) სისტემით. 

5. ციტირების სტილი – APA 7th Edition: 

ა) ტექსტში ციტირება ხორციელდება „ავტორი–თარიღი“ სისტემით (მაგ., (Smith, 

2020, გვ. 15) / (Smith, 2020, p. 15)); სქოლიოები დასაშვებია მხოლოდ 

განმარტებითი შინაარსისთვის; 

ბ) ნაშრომს ერთვის ლიტერატურის სია („გამოყენებული ლიტერატურა“ / 

„References“), რომელიც ფორმდება APA 7-ის წესით: ავტორის გვარის მიხედვით 

ანბანური რიგით, ამასთან, თითოეული წყაროს პირველი სტრიქონი იწყება 

მარცხენა კიდიდან, ხოლო მომდევნო სტრიქონები შეწეულია 1.27 სმ-ით (Hanging 

Indent); 

გ) არსებობის შემთხვევაში წყაროს DOI მიეთითება ბმულის სახით 

(https://doi.org/...); 

დ) ტექსტში ციტირებული ყველა წყარო ასახული უნდა იყოს ლიტერატურის 

სიაში და პირიქით; 

ე) ინგლისურენოვან სამეცნიერო ნაშრომებში არალათინური დამწერლობის 

წყაროები მიეთითება ტრანსლიტერაციით, სათაურის ინგლისური თარგმანით 

კვადრატულ ფრჩხილებში, APA 7-ის შესაბამისად. 

მუხლი 12. ეთიკის საკითხები და დარღვევებზე რეაგირება 

1. ჟურნალი აღიარებს და პატივს სცემს აკადემიური და სამეცნიერო ეთიკის წესებს. 

2. ჟურნალი უზრუნველყოფს ინტერესთა კონფლიქტის გამორიცხვას 

რედაქტირების პროცესში. 

3. ავტორებს მოეთხოვებათ დაიცვან ეთიკის წესები, რაც გულისხმობს 

ავტორის/ავტორების სათანადო მითითებას, წყაროების სწორ გამოყენებას, 



ფალსიფიკაციის და ფაბრიკაციის გამორიცხვას, ნაშრომის შემუშავებაში მონაწილე 

პირთა სათანადო მითითებას, პერსონალური მონაცემების პატივისცემას და სხვა 

საკითხებს; 

4. ჟურნალი მიესალმება და ახალისებს გამოქვეყნებული ნაშრომების განხილვას და 

კრიტიკას აკადემიურ თუ სოციალურ სივრცეში. 

5. ჟურნალში გამოქვეყნებულ ნაშრომში/ნაშრომებში აღმოჩენილი დარღვევის 

შემთხვევაში ნებისმიერ პირს აქვს უფლება მიმართოს ჟურნალის რედაქციას 

ელ.ფოსტის მეშვეობით და მოითხოვოს საკითხის მოკვლევა და შესაბამისი 

რეაგირება. 

6. სარედაქციო კოლეგია ვალდებულია ყველა ასეთი განაცხადი განიხილოს 

რეგისტრაციიდან არაუგვიანეს 15 (თხუთმეტი) სამუშაო დღის ვადაში და 

დასაბუთებული პასუხი აცნობოს განმცხადებელს. განაცხადის თაობაზე 

ავტორს/ავტორებს ეძლევათ შესაძლებლობა საკუთარი განმარტება წარმოადგინონ. 

დარღვევის დადასტურების შემთხვევაში, სარედაქციო კოლეგია იღებს 

გადაწყვეტილებას რეაგირების შესახებ. 

 

7. ჟურნალი უფლებამოსილია, დარღვევის სიმძიმის შესაბამისად, მიიღოს ერთ-

ერთი შემდეგი ზომა: ა) შესწორება (correction) - უმნიშვნელო ხარვეზის 

შემთხვევაში, ნაშრომის ტექსტში ცვლილების შეტანით; ბ) გამოხმობა/გაუქმება 

(retraction) - არსებითი დარღვევის (მათ შორის პლაგიატის, მონაცემთა გაყალბების) 

დადასტურების შემთხვევაში, რის შედეგადაც ნაშრომი აღინიშნება როგორც 

გაუქმებული, თუმცა რჩება ხელმისაწვდომი საარქივო მიზნებისთვის. 

გადაწყვეტილებას იღებს სარედაქციო კოლეგია, შესაბამისი დასაბუთებით, რაც 

აისახება ჟურნალის მომდევნო ნომერში. 

 

 

მუხლი 13. აკადემიური კეთილსინდისიერების დაცვა 

1. დაუშვებელია ჟურნალში გამოსაქვეყნებელ ნაშრომებში პლაგიატის არსებობა. 

ავტორი/ავტორები ვალდებულნი არიან უზრუნველყონ ნაშრომში 

გამოყენებული ინფორმაციის, მონაცემისა და მოსაზრების წყაროს ზუსტი და 

სრულყოფილი მითითება, ამ დებულების მე-101 მუხლით დადგენილი 

ციტირების სტილის – APA 7 (American Psychological Association, 7th Edition) – 

შესაბამისად. 

2. ჟურნალში გამოსაქვეყნებლად წარდგენილი ყველა ნაშრომი მოწმდება 

პლაგიატის აღმოსაჩენად განკუთვნილი სპეციალური პროგრამული 

უზრუნველყოფის მეშვეობით. 

3. ნაშრომის დასაშვები მსგავსების მაქსიმალური ზღვარი შეადგენს 17%-ს, იმ 

პირობით, რომ:  

ა) ერთი წყაროდან მომდინარე დამთხვევა არ აღემატება 5%-ს;  



ბ) ციტატები, ბიბლიოგრაფიული ჩამონათვალი და საერთო ტერმინოლოგია 

მსგავსების ინდექსში არ ითვლება არსებით დარღვევად, თუ სათანადოდ არის 

მოხსენიებული/ციტირებული. 

4. პროგრამის მიერ აღმოჩენილი დამთხვევები ინდივიდუალურად ფასდება 

სარედაქციო კოლეგიის მიერ, რომელიც ადგენს, წარმოადგენს თუ არა 

გამოვლენილი დამთხვევა პლაგიატს, ან შეიცავს ობიექტურ (მაგ., ტექნიკურ ან 

ტერმინოლოგიურ) ხასიათს. 

5. დამთხვევის დადასტურების შემთხვევაში ავტორს ეცნობება პლაგიატის 

აღმოჩენის შესახებ და მოეთხოვება წერილობითი განმარტებისა და 

შესწორებული ვერსიის წარმოდგენა. 

6. თუ ავტორი უარს ამბობს განმარტების წარმოდგენაზე, ნაშრომი აღარ 

განიხილება გამოსაქვეყნებლად. თუ ავტორის განმარტება მიუთითებს 

გულწრფელ შეცდომაზე ან მკვლევრის გამოუცდელობაზე, სარედაქციო კოლეგია 

უფლებამოსილია განუსაზღვროს ავტორს გონივრული ვადა, არაუმეტეს 10 (ათი) 

სამუშაო დღისა, შეცდომის გამოსასწორებლად. 

7. რედაქციის მოთხოვნის შეუსრულებლობის ან განმარტების/შესწორების 

მოთხოვნაზე დაუსაბუთებელი უარის შემთხვევაში, ნაშრომი არ გამოქვეყნდება. 

ასეთ შემთხვევაში რედაქტორს ან/და სარედაქციო კოლეგიას უფლება აქვს, უარი 

განაცხადოს ამ ავტორის/ავტორების მიერ მომავალში წარმოდგენილი 

ნაშრომების განხილვაზე. 

8. გამოქვეყნებულ ნაშრომში მესამე პირის მიერ პლაგიატის აღმოჩენის 

შემთხვევაში, აღმომჩენი უფლებამოსილია მიმართოს ჟურნალის რედაქციას 

ელექტრონული ფოსტის მეშვეობით და მოითხოვოს ფაქტის გამოკვლევა, ასევე 

პლაგიატის პროგრამიდან შესაბამისი ამონაწერის წარმოდგენა. პლაგიატის 

დადასტურების შემთხვევაში ჟურნალის მომდევნო ნომერში გამოქვეყნდება 

ინფორმაცია დადგენილი ფაქტის შესახებ, ხოლო რედაქტორი ან/და სარედაქციო 

კოლეგია იტოვებს უფლებას, უარი განაცხადოს ამ ავტორის/ავტორების 

მომავალში წარმოდგენილი ნაშრომების გამოქვეყნებაზე. პროცედურა 

შესაბამისობაშია ამ დებულების მე-11 მუხლით გათვალისწინებულ საჩივრის 

განხილვის წესთან. 

9. თუ ამ მუხლით გათვალისწინებული დარღვევის (პლაგიატის, მონაცემთა 

გაყალბების ან სხვა) სავარაუდო ჩამდენი პირი წარმოადგენს თბილისის 

ჰუმანიტარული უნივერსიტეტის აკადემიურ, მოწვეულ ან ადმინისტრაციულ 

პერსონალს, დარღვევის დადასტურების შემთხვევაში სარედაქციო კოლეგია 

ვალდებულია საკითხის შესახებ აცნობოს თჰუ-ს კვლევის ეთიკის კომისიას 

შემდგომი განხილვისა და დისციპლინური რეაგირებისთვის, უნივერსიტეტის 

კვლევის ეთიკის კოდექსის შესაბამისად. ჟურნალის მიერ მიღებული რეაგირება 

(შესწორება, გამოხმობა, მომავალი ნაშრომების არგანხილვა) დამოუკიდებელია 

და არ ცვლის ან ჩაანაცვლებს უნივერსიტეტის დისციპლინური წარმოების 

შედეგებს. 

 



მუხლი 14. ხელოვნური ინტელექტის ინსტრუმენტების გამოყენების ეთიკური 

ჩარჩო 

1. დასაშვებია ხელოვნური ინტელექტის (AI) ინსტრუმენტების გამოყენება 

ნაშრომზე მუშაობის დამხმარე ეტაპებზე (მაგ., ენობრივი რედაქტირება, 

გრამატიკული შემოწმება, ტექსტის სტილისტური გაუმჯობესება), თუმცა 

ავტორი ვალდებულია ეს გარემოება მიუთითოს ნაშრომის მეთოდოლოგიის 

ნაწილში;  

2. დაუშვებელია ხელოვნური ინტელექტის გამოყენება ნაშრომის შინაარსობრივი 

ნაწილის, კვლევის შედეგების, მონაცემების ანალიზის ან დასკვნების 

გენერირებისთვის ისე, რომ ამან ჩაანაცვლოს ავტორის დამოუკიდებელი 

სამეცნიერო წვლილი;  

3. ხელოვნური ინტელექტი არ განიხილება ნაშრომის თანაავტორად და მისი 

გამოყენება არ ათავისუფლებს ავტორს ნაშრომის შინაარსზე სრული 

პასუხისმგებლობისგან, მათ შორის სიზუსტის, ორიგინალურობისა და 

წყაროების სისწორის კუთხით;  

4. იმ შემთხვევაში, თუ დგინდება ხელოვნური ინტელექტის გამოყენების დაფარვის 

ან არასწორად დეკლარირების ფაქტი, ეს განიხილება აკადემიური ეთიკის 

დარღვევად და მასზე ვრცელდება ამ დებულების მე-11 მუხლით 

გათვალისწინებული რეაგირების წესი. 

მუხლი 15. სამეცნიერო ნაშრომების გამოქვეყნების ღირებულება 

ავტორებს, თბილისის ჰუმანიტარული უნივერსიტეტის სამეცნიერო ჟურნალში 

„შრომათა კრებული“ სამეცნიერო ნაშრომების  გამოქვეყნებისათვის არ  

მოეთხოვებათ რაიმე სახის გადასახადი. 


